
ᑐᓴᕐᑎᓯᒍᑎᐅᑦᓴᐅᑎᒋᒋᐊᓕᒃ 

ᐃᒍᓇᖅ ᓱᒃᑯᓇᕐᑐᒍᓐᓇᑐᖅ: ᐃᑉᐱᒋᔭᐅᑦᓯᐊᕆᐊᓕᒃ ᓂᕿᖏᓐᓂᑦ ᐆᒪᔪᐃᑦ ᐃᒪᕐᒥᐅᑌᑦ 

ᑰᑦᔪᐊᖅ, ᔫᓂ 28, 2022 – ᐊᐅᔭᖅ ᐆᒪᔪᕐᓯᐅᓇᖃᑦᑕᓛᓕᕐᒥᒪᑦ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐊᓪᓚᕕᖓᓂ 
ᐱᓇᓱᑦᑏᑦ ᓇᐅᓕᒫᑦ ᖃᓄᐃᖕᖏᓯᐊᕐᑐᓴᐅᓂᖏᓐᓄᑦ ᐃᕐᙯᑎᑦᓯᒋᐊᕈᒪᕗᑦ ᓄᓇᕕᒻᒥᐅᓂᒃ ᐃᑉᐱᒍᓱᑦᓯᐊᖁᑦᓱᒋᑦ 
ᓂᕿᒥᒃ ᖃᓱᒍᑎᖃᕐᑌᓕᖁᒧᑦ. 

ᓂᕿ ᖃᓱᒍᑕᐅᑐᐃᓐᓇᕆᐊᖃᖃᑦᑕᓛᓕᕐᒥᒪᑦ ᕿᐅᓐᓇᓗᐊᕈᓐᓀᓯᑐᐊᕐᐸᑦ ᓂᕆᔭᑦᓴᓕᐅᖃᑦᑕᓯᓛᓕᕐᒥᒪᑕ 
ᓂᕐᓯᐅᖃᑦᑕᓗᑎᓪᓗ ᓂᕿᑐᐃᓐᓇᓂᒃ, ᐃᒍᓇᕐᓰᔪᑦ, ᓂᒃᑯᓕᔪᑦ ᒥᓯᕆᑦᓰᔪᐃᓪᓘᓃᑦ. ᐅᓪᓗᒥᒧᑦ, ᐁᕕᕕᓃᑦ, ᓇᑦᓯᕕᓃᑦ 
ᐃᓚᖓᒍᓪᓗ ᕿᓚᓗᒐᕕᓃᑦ ᓄᓇᕕᒻᒥ ᖃᓱᒍᑕᐅᕙᓪᓗᓲᒍᕗᑦ.   

ᖃᓱᔪᖃᓲᒍᕗᖅ ᓂᕆᔪᖃᑐᐊᕐᒪᑦ ᑐᖁᓐᓇᑐᕐᑕᓕᒻᒥᒃ ᓱᕐᕋᑕᐅᑦᓱᓂ ᓄᑭᐊᕈᕐᒥᒍᑦ (ᒪᓗᓐᓇᐅᑎᖃᓕᕐᓱᓂ ᓄᑭᖏᑎᒍᑦ 
ᑮᓇᖓᑕ ᐊᓂᕐᑎᕆᓂᕐᒥᒍᓪᓗ) ᓄᑮᑐᐃᓐᓇᕆᐊᖃᓯᑦᓱᓂ ᓈᖕᖑᓕᖃᑦᑕᓗᓂᓗ. 

ᑐᖁᓐᓇᑐᓕᐅᕐᑐᖃᖁᓇᒍ ᖃᓱᒍᑎᐅᒍᓐᓇᑐᒥᒃ, ᓇᓪᓗᓯᒪᔪᖅ ᓂᕿᑐᐃᓐᓇᖅ ᓂᓪᓕᒪᔪᒨᕐᑕᐅᓴᐅᑎᒋᒋᐊᖃᕐᐳᖅ 
ᓂᓪᓕᒪᓂᖃᕐᑐᒨᕐᓗᒍ (below 4 degrees Celsius). ᑌᒫᑦᓭᓇᖅ ᓂᓪᓕᒪᔪᒨᑦᓴᐅᑎᒋᖃᑦᑕᒥᓗᒋᑦ ᓂᕐᓯᐊᓭᑦ 
ᓂᕆᔭᑦᓴᓕᐊᑦᓭᓗ ᓂᕿᑐᐃᓐᓀᑦ, ᓯᓚᒥᐅᑉᐸᑦ ᐃᓪᓗᒥᐅᑉᐸᓘᓐᓃᑦ. ᐃᒍᓇᕐᓰᔪᖃᕐᓂᐊᐸᑦ, ᓇᐅᓕᒫᓂᒃ 
ᖃᓄᐃᖕᖏᓯᐊᕐᑐᓴᐅᓂᕐᒧᑦ ᐱᓇᓱᑦᑏᑦ ᓂᕿᑐᐃᓐᓇᓂᒃ ᖁᐊᖃᐅᑎᒦᑦᑎᑕᐅᖃᑦᑕᖁᔨᕗᑦ (ᐊᓇᕐᕋᒥ ᓄᓇᓕᐅᓪᓘᓃᑦ 
ᖁᐊᖃᐅᑎᖓᓂ) ᐃᒍᓇᕐᓰᖃᑦᑕᖁᔨᑦᓱᑎᓪᓗ ᐅᑭᐊᑦᓴᐅᓕᕐᐸᑦ, ᐅᕐᖁᓗᐊᖕᖏᓂᕐᓴᐅᓕᕐᐸᑦ.    

ᓂᕿᑐᐃᓐᓀᑦ ᓄᓇᕕᒻᒥᐅᓄᑦ ᐃᓅᑦᔪᓯᕆᔭᐅᓪᓚᕆᑉᐳᑦ. ᐃᓘᓐᓀᓂᒃ ᖃᓄᐃᖕᖏᓯᐊᖁᔨᒐᑦᑕ, ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔩᑦ ᐊᓪᓚᕕᖓᓂ ᐱᓇᓱᑦᑏᑦ ᓇᐅᓕᒫᑦ ᖃᓄᐃᖕᖏᓯᐊᕐᑐᓴᐅᓂᖏᓐᓄᑦ ᒪᓕᑦᑕᐅᓯᐊᖁᔨᕗᑦ 
ᓄᓇᕕᒻᒥᐅᓕᒫᓄᑦ ᖃᓄᐃᖕᖏᓯᐊᖁᔨᒍᑎᓂᒃ.   

ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑎᒥᖕᖑᑐᕕᓂᖅ 1978ᖑᑎᓪᓗᒍ ᔦᒻᔅ ᐯ ᐊᒻᒪᓗ ᑯᐯᒃ ᑕᕐᕋᖓᓂ 
ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᔭᓕᒃ ᐃᓗᓯᓕᕆᓂᕐᒧᑦᓕᖓᔪᓂᑦ ᐱᒍᑦᔨᒍᑎᓂᑦ ᐃᓄᖁᑎᒥᓄᑦ 14ᓂᑦ 
ᓄᓇᓕᓐᓃᑐᓂᑦ ᓄᓇᖁᑎᖓᓂ ᑯᐯᒃ 55 ᐃᑰᑕᖓᑕ ᑕᕐᕋᖓᓂᑦᑐᓂᑦ. 

